Куим воӧн дінмуын ассьыныс олан условиеяссӧ бурмӧдісны кык сюрсысь унджык морт

Та йылысь юӧртісны Коми Республикаса Веськӧдлан котырлӧн заседание вылын. 2013-2015 воясын лоӧ ставнас решитӧма аварийнӧй оланін серти юалӧм. Тайӧ могъяс вылӧ лоӧ сетӧма 5 миллиард шайт сьӧм.

Кыдзи юӧртіс дінмулӧн архитектура, стрӧитчӧм да коммунальнӧй овмӧсса министр Олег Казарцев аварийнӧй оланін фондысь гражданаӧс мӧдлаӧ овмӧдӧм вылӧ Оланін да коммунальнӧй овмӧс выльмӧдӧм вылӧ отсӧг сетан фондысь (ОКО фондысь) республикалы артыштӧма 1,42 миллион шайт. Рӧскод вылӧ медшӧр сьӧмсӧ сетасны Коми Республикаса консолидируйтӧм сьӧмкудйысь. 2012 вося тӧвшӧр тӧлысь 1 лун вылӧ аварийнӧйӧн лыддьӧм оланінын олысь гражданаӧс кутасны мӧдлаӧ овмӧдны. Талунъя лун вылӧ республикаын сылӧн ӧтувъя плӧщадьыс артавсьӧ 153 сюрс квадратнӧй метра.

Министрӧн юӧртӧм серти, оланін пыртӧм кузя объёмъяссӧ ыдждӧдӧм вылӧ Сыктывкарын лӧсьӧдӧма тӧдчана бала, кутшӧмӧс збыльмӧдӧны карса администрациякӧд ӧтвылысь. Бала серти арталӧны косявны важ кык судтаа 36 олан пу керка 18 сюрс квадратнӧй метр ӧтувъя плӧщадьӧн да стрӧитны тайӧ муяс вылын выль оланін. Пу керкаяс места вылӧ стрӧитасны тайӧ мог вылӧ урчитӧм уна патераа торъя 2 олан керка. Прӧстмӧм участокъяс вылын ставнас лоӧ стрӧитӧма 17 олан керка 73 сюрс квадратнӧй метра плӧщадьӧн.

Висьтавны кӧ муниципалитетъяслӧн удж йылысь, республикаса Юралысь Вячеслав Гайзер шыӧдчис меставывса власьт дорӧ могмӧдны оланін улӧ му участокъяс инженернӧй да туй инфраструктураӧн да кыскыны тайӧ могъяс вылӧ федеральнӧй да республиканскӧй сьӧм.
“2013 во вылӧ республиканскӧй сьӧмкудйын индӧм 65 миллион вылӧ муниципалитетъяссянь абу сетӧма ни ӧти шыӧдчӧм. Тайӧ кодлы колӧ – тайӧ медводз колӧ тіянлы. Ми кӧ гӧгӧрвоам, мый стрӧитчигӧн сьӧкыдлуныс мытшасьӧ сы вылӧ, мый абу инфраструктура, колӧ бура ладмӧдны тайӧ уджсӧ сетӧм сьӧм серти”, - корис Вячеслав Гайзер.

Кывкӧртӧдъяс вӧчигӧн, Коми Республикаса Юралысь пасйис, мый Олег Казарцевлӧн докладын петкӧдлӧма сӧмын республикаын пыртӧм оланінлысь объёмъяссӧ ыдждӧдӧм кузя удж, но этша ӧтувъя мераяслӧн дасьлуныс”.
“Кора министерствоӧс тӧд вылын кутны тайӧ фактсӧ. Колӧ лӧсьӧдны гӧгӧрвоана мероприятие комплекс кывкутана йӧзкӧд да накӧд, кодъяс видзӧдасны збыльмӧданногсӧ. Коми Республикаса Веськӧдлан котыр кутас олӧмӧ пӧртны аварийнӧй оланінысь гражданаӧс мӧдлаӧ овмӧдӧмкӧд йитчӧм юалӧмъяс. Кора ӧтвылысь вӧчны тайӧ уджсӧ, сэки ми шедӧдам стӧч бӧртасъяс”,- пасйис Вячеслав Гайзер.

